
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ ՀԱՆՁՆԱԺՈՂՈՎ
Ո Ր Ո Շ ՈՒ Մ
 20 հուլիսի 2011 թվականի №345Ա
քաղ. Երևան
«ՀԱՅԱՍՏԱՆԻ ԷԼԷԿՏՐԱԿԱՆ ՑԱՆՑԵՐ» ՓԱԿ ԲԱԺՆԵՏԻՐԱԿԱՆ ԸՆԿԵՐՈՒԹՅԱՆ ՆԿԱՏՄԱՄԲ ՏՈՒԳԱՆՔ ԿԻՐԱՌԵԼՈՒ ՄԱՍԻՆ
Հաշվի առնելով, որ`
ա) Հայաստանի Հանրապետության հանրային ծառայությունները կարգավորող հանձնաժողովի 2011 թվականի հունիսի 1-ի NՍԱ-1267Լ գրությամբ «Հայաստանի էլեկտրական ցանցեր» փակ բաժնետիրական ընկերության նկատմամբ Երևանի Նոր Նորք վարչական շրջանի Մոլդովական և Բագրևանդի փողոցների միջանկյալ տարածքի անհատական բնակելի տների սեփականատերեր` քաղաքացիներ Սիրեկան Պետրոսյանի, Աստղիկ Գասպարյանի, Ռոբերտ Նավասարդյանի, Լաուրա Պետրոսյանի, Սուրեն Առաքելյանի, Մանվել Մոսինյանի, Ազատուհի Աբազյանի, Արթուր Խաչատրյանի, Կարեն Հակոբյանի, Էլմիրա Մայիլյանի, Հայկ Դավթյանի, Արտաշես Երիցյանի, Արտակ Աբրահամյանի (այսուհետ` քաղաքացիներ) սպառման համակարգերը էլեկտրական ցանցին միացնելու ժամկետի խախտման փաստի ուսումնասիրության նպատակով հարուցվել է վարչական վարույթ, 

բ) համաձայն «Հայաստանի էլեկտրական ցանցեր» փակ բաժնետիրական ընկերության 2011 թվականի հունիսի 16-ի N04-ԿՖ-06/3146 գրության քաղաքացիների ներկայացրած դիմումը չի համապատասխանել էլեկտրական էներգիայի մատակարարման և օգտագործման կանոններին (այսուհետ` կանոններ),
գ) համաձայն Հայաստանի Հանրապետության հանրային ծառայությունները կարգավորող հանձնաժողովի 2006 թվականի դեկտեմբերի 27-ի №358Ն որոշմամբ հաստատված կանոնների 13.7 կետի 1-ին ենթակետի` 0,22 կՎ լարման նոր սպառողներին էլեկտրական ցանցին միացման աշխատանքների ավարտի և էլեկտրամատակարարման պայմանագիր կնքելու առավելագույն ժամկետները չեն կարող գերազանցել 60 օրը, 
դ) Հայաստանի Հանրապետության հանրային ծառայությունները կարգավորող հանձնաժողովի աշխատակազմի իրականացրած ուսումնասիրության արդյունքում պարզվել է, որ քաղաքացիների 2010 թվականի սեպտեմբերի 28-ի դիմումին «Հայաստանի էլեկտրական ցանցեր» փակ բաժնետիրական ընկերության կողմից սպառիչ պատասխան չի տրվել, որով խախտվել է կանոնների 76-րդ կետը, համաձայն որի մատակարարը պարտավոր է սպառիչ պատասխան տալ սպառողի դիմում-բողոքին` հանգամանորեն ներկայացնելով սպառողի դիմում-բողոքի առնչությամբ գործող օրենսդրական դաշտը, նրա իրավունքներն ու պարտականությունները և այն բոլոր հանգամանքները, որոնք անհրաժեշտ կլինեն սպառողին ամբողջական պատկերացում կազմելու ներկայացված դիմում-բողոքի վերաբերյալ,
ե) քաղաքացիների հետ դեռևս էլեկտրամատակարարման պայմանագիր չի կնքվել, որով խախտվել է կանոնների 13.7 կետի 1-ին ենթակետը, 
և հիմք ընդունելով «Էներգետիկայի մասին» Հայաստանի Հանրապետության օրենքի 42-րդ հոդվածը` Հայաստանի Հանրապետության հանրային ծառայությունները կարգավորող հանձնաժողովը որոշում է.
1. Կանոնների 13.7 կետի 1-ին ենթակետը խախտելու համար «Հայաստանի էլեկտրական ցանցեր» փակ բաժնետիրական ընկերությանը ենթարկել տուգանքի` 5 000 000 (հինգ միլիոն) դրամ գումարի չափով:

2. «Հայաստանի էլեկտրական ցանցեր» փակ բաժնետիրական ընկերությանը` 

1) սույն որոշումն ուժի մեջ մտնելու պահից երկշաբաթյա ժամկետում սույն որոշման 1-ին կետում ամրագրված գումարը №900005242327 hաշվեհամարով փոխանցել Հայաստանի Հանրապետության պետական բյուջե և փոխանցումը հավաստող փաստաթղթի պատճենը ներկայացնել Հայաստանի Հանրապետության հանրային ծառայությունները կարգավորող հանձնաժողով.
 2) սույն որոշման ուժի մեջ մտնելու պահից 30 օրվա ընթացքում քաղաքացիների սպառման համակարգը միացնել էլեկտրական ցանցին, նրանց հետ կնքել էլեկտրամատակարարման պայմանագիր և տեղեկացնել Հայաստանի Հանրապետության հանրային ծառայությունները կարգավորող հանձնաժողովին.
 3) ընդունել ի գիտություն, որ «Հայաստանի էլեկտրական ցանցեր» փակ բաժնետիրական ընկերությունն իրավասու է սույն որոշումն ուժի մեջ մտնելու պահից երկամսյա ժամկետում այն բողոքարկել Հայաստանի Հանրապետության վարչական դատարան:
3. Սույն որոշումն ուժի մեջ է մտնում ստորագրման պահից:

 ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՐԱՅԻՆ

 ԾԱՌԱՅՈՒԹՅՈՒՆՆԵՐԸ ԿԱՐԳԱՎՈՐՈՂ

 ՀԱՆՁՆԱԺՈՂՈՎԻ ՆԱԽԱԳԱՀ՝
Ռ.ՆԱԶԱՐՅԱՆ

ք. Երևան

 20 հուլիսի 2011թ.

